
Татарстан Республикасы вәкиллекләре турында
ТАТАРСТАН РЕСПУБЛИКАСЫ 

ЗАКОНЫ
	Татарстан Республикасы Дәүләт Советы тарафыннан 2003 елның 17 октябрендә кабул ителде


(2007 елның 5 июлендәге 28-ТРЗ номерлы, 2014 елның 9 июнендәге 
45-ТРЗ номерлы, 2015 елның 5 декабрендәге 99-ТРЗ номерлы, 

2023 елның 2 ноябрендәге 105-ТРЗ номерлы, 2025 елның 25 июнендәге 
44-ТРЗ номерлы Татарстан Республикасы законнары редакциясендә)

Әлеге Закон Татарстан Республикасы вәкиллекләренең статусын, аларны төзү, оештыру һәм аларның эшчәнлек тәртибен билгели.

1 статья. Татарстан Республикасы вәкиллеге төшенчәсе
Татарстан Республикасы вәкиллеге – Татарстан Республикасының тышкы багланышларын, шул исәптән халыкара һәм тышкы икътисадый багланышларын, шулай ук Татарстан Республикасының Россия Федерациясе һәм Россия Федерациясе субъектлары белән мөнәсәбәтләрен тәэмин итү өчен төзелүче, даими эшли торган Татарстан Республикасы дәүләт органы.

Татарстан Республикасы вәкиллеге функцияләре Татарстан Республикасы вәкиле тарафыннан башкарылырга мөмкин. 

Чит дәүләтләр территориясендә төзелгән Татарстан Республикасы вәкиллекләренең һәм аларның хезмәткәрләренең статусына бәйле чикләүләр федераль закон белән билгеләнә. 

Үз көчен югалтты. – 2023 елның 2 ноябрендәге 105-ТРЗ номерлы Татарстан Республикасы Законы

Әлеге Законның гамәлдә булуы Татарстан Республикасы Министрлар Кабинеты тарафыннан төзелә торган Татарстан Республикасы сәүдә-икътисадый (сәүдә) вәкиллекләре, шулай ук Татарстан Республикасы Министрлар Кабинеты тарафыннан билгеләп куела торган Татарстан Республикасы сәүдә-икътисадый (сәүдә) вәкилләре эшчәнлегенә кагылмый. Татарстан Республикасы сәүдә-икътисадый (сәүдә) вәкиллекләре һәм Татарстан Республикасы сәүдә-икътисадый (сәүдә) вәкилләре эшчәнлегенең оештыру һәм хокукый нигезләрен Татарстан Республикасы Министрлар Кабинеты билгели. (Бишенче өлеш 2025 елның 25 июнендәге 44-ТРЗ номерлы Татарстан Республикасы Законы редакциясендә)
2 статья. Татарстан Республикасы вәкиллекләрен ачу максатлары
Татарстан Республикасы вәкиллекләре Татарстан Республикасының Россия Федерациясе һәм Россия Федерациясе субъектлары белән үзара мөнәсәбәтләрендә Татарстан Республикасы дәүләт сәясәтен гамәлгә ашыру һәм Татарстан Республикасының тышкы багланышларын, шул исәптән халыкара һәм тышкы икътисадый багланышларын, чит дәүләтләр субъектлары һәм административ-территория берәмлекләре, халыкара оешмалар белән, ә Россия Федерациясе Хөкүмәте ризалыгы буенча – чит дәүләтләрнең дәүләт хакимияте органнары белән сәүдә-икътисадый, фәнни‑техник, экологик, гуманитар, мәдәни һәм башка өлкәләрне һәрьяклап үстерү максатларында ачылалар.

3 статья. Татарстан Республикасы вәкиллекләре эшчәнлегенең хокукый нигезе 

Татарстан Республикасы вәкиллекләре үз эшчәнлекләрен Россия Федерациясе Конституциясе, Татарстан Республикасы Конституциясе, федераль законнар, Татарстан Республикасы законнары, шартнамәләр (килешүләр), вәкиллекләр турында Татарстан Республикасы Рәисе тарафыннан расланучы нигезләмәләр нигезендә, ә тиешле очракларда шулай ук халыкара хокук нормалары, чит дәүләтләр һәм Россия Федерациясе субъектлары законнары нигезендә дә башкаралар. (Статья 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
4 статья. Татарстан Республикасы вәкиллекләренең төрләре
Татарстан Республикасы вәкаләтле, даими һәм сәүдә​-икътисадый вәкиллекләр, халыкара оешмалар каршында даими вәкиллекләр төзергә мөмкин. 

5 статья. Татарстан Республикасының вәкаләтле вәкиллеге
Татарстан Республикасының вәкаләтле вәкиллеге – чит дәүләт территориясендә төзелүче, Татарстан Республикасының халыкара һәм тышкы икътисадый багланышларын тәэмин итү эшчәнлеген гамәлгә ашыру өчен билгеләнгән тәртиптә тиешле вәкаләтләр тапшырылган һәм республика дәүләт оешмаларының, аларның делегацияләренең һәм белгечләр төркемнәренең вәкиллекләре булган дәүләттәге эшчәнлеген  координацияләүче Татарстан Республикасы вәкиллеге. (Статья 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
6 статья. Татарстан Республикасының Россия Федерациясендәге вәкаләтле вәкиллеге
Татарстан Республикасының Россия Федерациясендәге вәкаләтле вәкиллеге – Татарстан Республикасы дәүләт хакимияте органнарының федераль дәүләт хакимияте органнары, Мәскәү шәһәре дәүләт хакимияте органнары һәм Мәскәү өлкәсе дәүләт хакимияте органнары, шулай ук Мәскәү шәһәрендә урнашкан Россия Федерациясе субъектлары вәкиллекләре, чит дәүләтләр вәкиллекләре һәм миссияләре, халыкара оешмалар, чит ил компанияләре, иҗтимагый берләшмәләр белән Татарстан Республикасын кызыксындыручы мәсьәләләр буенча үзара хезмәттәшлеген тәэмин итүче Татарстан Республикасы вәкиллеге. 
(Статья 2025 елның 25 июнендәге 44-ТРЗ номерлы Татарстан Республикасы Законы редакциясендә)
7 статья. Татарстан Республикасының даими вәкиллеге
Татарстан Республикасының даими вәкиллеге – Россия Федерациясе субъектында Татарстан Республикасы вәкиллеге, шулай ук чит дәүләттәге Россия Федерациясе илчелеге яисә сәүдә вәкиллеге составында төзелүче, Татарстан Республикасының тышкы багланышларын, шул исәптән халыкара һәм тышкы икътисадый багланышларын тәэмин итү эшчәнлеген гамәлгә ашыру өчен билгеләнгән тәртиптә тиешле вәкаләтләр тапшырылган Татарстан Республикасы вәкиллеге.

Татарстан Республикасының даими вәкиллекләре шулай ук халыкара һәм тышкы икътисадый багланышларны гамәлгә ашыру турында Татарстан Республикасы килешүләрендә, чит дәүләтләр законнарында каралган очракларда чит дәүләтләр территориясендә дә төзелергә мөмкин.

8 статья. Татарстан Республикасының сәүдә-икътисадый вәкиллеге
Татарстан Республикасының сәүдә-икътисадый вәкиллеге – Россия Федерациясе субъектында яисә чит дәүләт территориясендә Татарстан Республикасының сәүдә һәм икътисадый мәнфәгатьләрен чагылдыру буенча, шул исәптән тышкы икътисадый эшчәнлеген гамәлгә ашыру буенча билгеләнгән тәртиптә вәкаләтләр тапшырылган Татарстан Республикасы вәкиллеге.

9 статья. Татарстан Республикасының халыкара оешма каршындагы даими вәкиллеге 

Татарстан Республикасының халыкара оешма каршындагы даими вәкиллеге халыкара оешмада Татарстан Республикасы мәнфәгатьләрен чагылдыру эшчәнлеген гамәлгә ашыру өчен билгеләнгән тәртиптә тиешле вәкаләтләр тапшырылган Татарстан Республикасы вәкиллеге. 

Татарстан Республикасының халыкара оешма каршындагы даими вәкиллеге вәкаләтләре Татарстан Республикасы Рәисе карары буенча Татарстан Республикасының вәкаләтле яисә даими вәкиллеге тарафыннан гамәлгә ашырылырга мөмкин. (Икенче өлеш 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
10 статья. Татарстан Республикасы вәкиллекләрен оештыру    тәртибе 

Россия Федерациясеннән читтә Татарстан Республикасы вәкиллекләрен ачу, башкарма хакимиятнең федераль органы белән килештереп, Татарстан Республикасы тарафыннан федераль законнарда һәм Татарстан Республикасы законнарында билгеләнгән тәртиптә төзелүче халыкара һәм тышкы икътисадый багланышларны гамәлгә ашыру турындагы килешүләр нигезендә башкарыла.

Чит дәүләттә Россия Федерациясе илчелеге яисә сәүдә вәкиллеге составындагы Татарстан Республикасы вәкиллекләре дәүләт хакимиятенең тиешле федераль органнары белән төзелгән шартнамәләр (килешүләр) нигезендә оештырылырга мөмкин. 

Россия Федерациясе субъектларында Татарстан Республикасы вәкиллекләрен ачу Татарстан Республикасы белән Россия Федерациясе субъекты арасындагы килешү нигезендә башкарыла.

Татарстан Республикасы вәкиллекләре Татарстан Республикасы Рәисе карары буенча гамәлгә куела. (Дүртенче өлеш 2023 елның 2 ноябрендәге 105-ТРЗ номерлы, 2025 елның 25 июнендәге 44-ТРЗ номерлы Татарстан Республикасы законнары редакциясендә)
11 статья. Татарстан Республикасы вәкиллекләренең төп функцияләре
Татарстан Республикасы вәкиллекләре үз компетенциясе чикләрендә һәм Татарстан Республикасы Рәисе, Татарстан Республикасы Дәүләт Советы Рәисе, Татарстан Республикасы Премьер-министры, Татарстан Республикасы Рәисе Администрациясе Җитәкчесе, Татарстан Республикасы вәкиллекләре эшчәнлеген координацияләү буенча Татарстан Республикасы Рәисе вәкаләт тапшырган орган кушуы нигезендә түбәндәгеләрне башкаралар: (беренче абзац 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
1) сәүдә-икътисадый, фәнни-техник, экологик, гуманитар, мәдәни һәм башка өлкәләрдә чит дәүләтләрнең субъектлары һәм административ-территория берәмлекләре белән, Россия Федерациясе Хөкүмәте ризалыгы буенча – чит дәүләтләрнең дәүләт хакимияте органнары белән Татарстан Республикасының тышкы багланышларын үстерүгә ярдәм күрсәтәләр;

2) Татарстан Республикасын кызыксындыручы ике яклы һәм күп яклы сөйләшүләрдә, киңәшмәләрдә, конференцияләрдә, симпозиумнарда һәм конгрессларда Татарстан Республикасы исеменнән эш йөртәләр; 

3) халыкара һәм тышкы икътисадый багланышларны гамәлгә ашыру турында Татарстан Республикасы килешүләренең, Татарстан Республикасы дәүләт хакимияте органнары белән Россия Федерациясе дәүләт хакимияте органнары, Россия Федерациясе субъектлары дәүләт хакимияте органнары арасындагы шартнамәләрнең (килешүләрнең) проектларын әзерләүдә, мондый шартнамәләрне һәм килешүләрне төзү буенча тәкъдимнәр әзерләүдә һәм сөйләшүләрдә катнашалар, шулай ук аларның үтәлешен күзәтеп торалар;

4) Татарстан Республикасы төзегән шартнамәләр һәм килешүләр кысаларында хезмәттәшлекнең үсеш халәтен һәм аның төп тенденцияләрен анализлауны гамәлгә ашыралар;

5) турыдан-туры хуҗалык багланышларын урнаштыруга, уртак предприятиеләр һәм икътисад, финанс һәм гуманитар өлкәләрдә хезмәттәшлекнең мөмкин булган башка уртак рәвешләрен булдыруга ярдәм күрсәтәләр;

6) Татарстан Республикасына, аның сәяси, социаль-икътисадый, мәдәни һәм рухи тормышына кагылышлы белешмә-мәгълүмат һәм консультатив-методик хезмәтләр күрсәтәләр; (6 пункт 2025 елның 25 июнендәге 44-ТРЗ номерлы Татарстан Республикасы Законы редакциясендә)
7) Татарстан Республикасы рәсми делегацияләренең чит дәүләтләргә, чит федератив дәүләтләрнең субъектларына, чит дәүләтләрнең административ-территория берәмлекләренә, Россия Федерациясе субъектларына визитларын әзерләүдә һәм оештыруда катнашалар;

8) Татарстан Республикасыннан читтә яшәүче татарлар белән элемтәне  ныгыталар,  аларга милли мәдәниятне, телне үстерүдә,  үзенчәлекне саклап калуда ярдәм итәләр; (8 пункт 2014 елның 9 июнендәге 45-ТРЗ номерлы Татарстан Республикасы Законы редакциясендә)
9) мәдәни, фәнни багланышларны, мәгариф багланышларын һәм башка багланышларны гамәлгә ашыру кысаларында Татарстан Республикасы территориясендә урнашкан оешмаларның һәм иҗтимагый берләшмәләрнең чит дәүләтләр, чит федератив дәүләтләр субъектлары, чит дәүләтләрнең административ-территориаль берәмлекләре һәм Россия Федерациясе субъектлары территорияләрендә урнашкан оешмалар һәм иҗтимагый берләшмәләр белән хезмәттәшлегенә ярдәм итәләр; (9 пункт 2025 елның 25 июнендәге 44-ТРЗ номерлы Татарстан Республикасы Законы редакциясендә)
10) вәкиллек турындагы нигезләмәдә каралган бүтән функцияләрне башкаралар.

12 статья. Татарстан Республикасы вәкиллеге эшчәнлегенә җитәкчелек итү
Татарстан Республикасы вәкиллегенә Татарстан Республикасы вәкиллеге җитәкчесе – Татарстан Республикасы вәкиле җитәкчелек итә, аны Татарстан Республикасы Рәисе билгеләп куя һәм урыныннан азат итә. (Беренче өлеш 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
Татарстан Республикасы вәкиле вазыйфасына өч елга билгеләп куела. Бер үк зат Татарстан Республикасы вәкиле вазыйфасына берничә тапкыр билгеләнеп куелырга мөмкин. (Икенче өлеш 2007 елның 5 июлендәге 28-ТРЗ номерлы Татарстан Республикасы Законы белән кертелде, 2015 елның 5 декабрендәге 
99-ТРЗ номерлы Татарстан Республикасы Законы редакциясендә)
Татарстан Республикасы вәкиле:

1) вәкиллек эшенә җитәкчелек итә һәм җитәкчелеккә йөкләнгән бурычларның үтәлеше өчен җаваплы була;

2) үзе булган дәүләтнең һәм Россия Федерациясенең дәүләт органнары, юридик затлары һәм гражданнары белән мөнәсәбәтләрдә вәкиллек исеменнән эш итә;

3) Татарстан Республикасы дәүләт хакимияте органнарыннан үз эшчәнлеген гамәлгә ашыру өчен кирәкле мәгълүматны һәм материалларны сората һәм ала;

4) законнар һәм вәкиллек турындагы нигезләмә нигезендә вәкиллек хезмәткәрләрен эшкә ала һәм эштән азат итә; (татарча текст үзгәрешсез калды)
5) үзе булган дәүләттә Россия Федерациясе илчелеге һәм сәүдә вәкиллеге белән үзара хезмәттәшлек итә;

6) вәкиллек турындагы нигезләмәдә каралган бүтән вәкаләтләрне башкара.

Татарстан Республикасы вәкиллекләренә Россия Федерациясе гражданнары җитәкчелек итә. 

13 статья. Татарстан Республикасы вәкиллекләре эшчәнлеген финанс һәм матди-техник яктан тәэмин итү
Татарстан Республикасы вәкиллекләре эшчәнлеген финанс һәм матди-техник яктан тәэмин итү Татарстан Республикасы бюджеты акчаларыннан һәм законнарга каршы килми торган башка чыганаклар исәбеннән гамәлгә ашырыла. Вәкиллекләр эшчәнлеген финанслауга акчалар Татарстан Республикасы бюджетында аерым юл белән карала. 

Татарстан Республикасы вәкиллеге юридик зат була, аның Татарстан Республикасы Дәүләт гербы төшерелгән һәм үз исеме язылган мөһере, банкларда исәп-хисап һәм башка счетлары була. 

Татарстан Республикасы вәкиллегенең мөлкәте Татарстан Республикасы милке була һәм аңа оператив идарә хокукында беркетелә.

14 статья. Татарстан Республикасы вәкиллекләре эшчәнлеген координацияләү һәм тикшереп тору 

Татарстан Республикасы вәкиллекләре эшчәнлеген координацияләү Татарстан Республикасы Рәисе вәкаләт тапшырган орган тарафыннан гамәлгә ашырыла. (Беренче өлеш 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
Татарстан Республикасы вәкиллекләренең сәүдә-икътисадый, шул исәптән тышкы икътисадый эшчәнлеген координацияләү Татарстан Республикасы Министрлар Кабинеты тарафыннан гамәлгә ашырыла.

Татарстан Республикасы вәкиллекләре эшчәнлеген тикшереп тору Татарстан Республикасы дәүләт хакимиятенең тиешле органнары тарафыннан үз компетенциясе чикләрендә гамәлгә ашырыла.

Татарстан Республикасы вәкиле вәкиллек эшчәнлеге турында Татарстан Республикасы Рәисе алдында даими рәвештә хисап тота һәм Татарстан Республикасы Министрлар Кабинетына мәгълүмат бирә. (Дүртенче өлеш 2023 елның 2 ноябрендәге 105-ТРЗ номерлы Татарстан Республикасы Законы редакциясендә)
Татарстан Республикасы Дәүләт Советы Татарстан Республикасы вәкиллекләренең үз эшчәнлекләре турындагы мәгълүматын тыңлый.

15 статья. Татарстан Республикасы вәкиллекләренең эшчәнлеген туктатып тору һәм туктату
Татарстан Республикасы вәкиллекләре эшчәнлеге федераль законнарда, Татарстан Республикасы законнарында, халыкара хокук нормаларында яисә үзе булган урындагы законнарда каралган нигезләрдә һәм тәртиптә туктатып торылырга мөмкин. 

Татарстан Республикасы вәкиллекләрен үзгәртеп кору һәм бетерү Татарстан Республикасы Рәисе карары буенча башкарыла. (Икенче өлеш 2023 елның 2 ноябрендәге 105-ТРЗ номерлы, 2025 елның 25 июнендәге 44-ТРЗ номерлы Татарстан Республикасы законнары редакциясендә)
16 статья. Әлеге Законның үз көченә керү тәртибе
Әлеге Закон рәсми басылып чыккан көненнән үз көченә керә.

(Статья 2023 елның 2 ноябрендәге 105-ТРЗ номерлы Татарстан Республикасы Законы редакциясендә)

